ТАТАРСТАН РЕСПУБЛИКАСЫ КОНСТИТУЦИЯСЕ
Бу Конституция Татарстан Республикасының дәүләт статусы турында халыкның тавыш бирүе (референдум) йомгаклары нигезендә кабул ителә һәм игълан ителә.

1. ТАТАРСТАН РЕСПУБЛИКАСЫНЫҢ ДӘҮЛӘТ ҺӘМ ИҖТИМАГЫЙ

ТӨЗЕЛЕШЕ НИГЕЗЛӘРЕ

1  бүлек. Иҗтимагый-сәяси система

1
статья. Татарстан Республикасы — республиканың күпмилләтле барлык халкы ихтыярын һәм мәнфәгатен чагылдыручы суверен демократик дәүләт.

Дәүләт суверенитетын һәм вәкаләтләрен халык билгели.

Дәүләт суверенитеты — Татарстан Республикасының төп билгесе.

2 статья. Татарстан Республикасында бөтен хакимият халык кулында. Халык дәүләт хакимиятен шушы Конституция нигезендә турыдан-туры, шул исәптән референдум юлы белән дә, дәүләт органнары системасы аша да гамәлгә ашыра. Татарстан Республикасы Кон​ституциясе Татарстан Республикасы Югары Советы тарафыннан яки референдум юлы белән кабул ителә.
Халык депутатлары Советлары, халыкның вәкиллекле органнары буларак, дәүләтнең сәяси нигезен тәшкил итә.

Аерым шәхес яки шәхесләр төркеме Татарстан Республикасында дәүләт хакимиятен гамәлгә ашыру хокукын үзләштерә алмый.

3 статья. Граждан белән дәүләт арасындагы мөнәсәбәтләр иң зур социаль хәзинә булган кеше хокуклары өстенлегенә, гражданнарның дәүләт эшләрен идарә итүдә катнашуына нигезләнә. Үзара мөнәсәбәтләрендә граждан һәм дәүләт бер-берсе алдында җаваплы.
Татарстан Республикасы сәяси, икътисади, социаль һәм мәдәни тормышның барлык өлкәләрендә гражданнарның тигез хокуклылыгын гарантияли.

Халыкның барлык катлауларының, барлык милләт гражданнарының бер-берсен хөрмәт итүе, ирекле һәм тигез хокуклы хезмәттәшлеге Татарстан Республикасының иҗтимагый нигезен тәшкил итә.

4 статья. Татарстан Республикасында дәүләт телләре — тигез хокуклы татар һәм рус телләре.
5 статья. Татарстан Республикасында дәүләт органнарының эшчәнлеге хокукый дәүләт принципларында: законнарның өстенлеге, аларның тайпылышсыз үтәлеше, закон чыгару, башкару һәм суд хакимиятләренең аерым-аерым булуы принципларында гамәлгә ашырыла.
6 статья. Сәяси партияләр, профессиональ союзлар, массакүләм хәрәкәтләр һәм башка җәмәгать берләшмәләре дәүләт эшләрен идарә итүдә дәүләт хакимиятенең сайлаулы органнарындагы үз вәкилләре аша катнашырга хокуклы. Үзләренең программа һәм устав​ларында каралган вазифаларны үтәгәндә алар Татарстан Республикасы Конституциясе һәм законнары чикләрендә эш итә.
Татарстан Республикасының Конституция төзелешен һәм бөтенлеген көчләп үзгәртүне, аның иминлеген какшатуны, социаль, раса, милли һәм дини ызгыш кабызуны максат итеп куйган партия, оешма һәм хәрәкәтләр төзүгә, аларның эшчәнлегенә юл куелмый, бу максатта массакүләм информация чараларын, шулай ук башка чараларны файдалану тыела.

7 статья. Дәүләт үз эшчәнлеген социаль гаделлек принцибында оештыра, халыкның барлык катлауларына лаеклы тормыш дәрәҗәсе тәэмин итү өчен, җәмгыятьнең социаль-икътисади һәм мәдәни үсеше өчен кирәкле шартлар тудыра, экология хәвефсезлеген һәм табигатьтән акыллы файдалануны тәэмин итә.
8 статья. Дәүләтләр һәм халыклар арасындагы бәхәсләрне хәл итү чарасы буларак, көч куллануны һәм сугышны Татарстан Республикасы кире кага.
Татарстан Республикасы территориясе — күпләп юк итү коралыннан азат зона. Татарстан Республикасында сугышны пропагандалау тыела.

2 бүлек. Икътисади система

9 статья. Җир, җир асты, су, урман һәм башка табигый байлыклар, хайваннар һәм үсемлекләр дөньясы, дәүләт бюджеты акчалары, дәүләт банклары активлары, Татарстан халыкларының мәдәни һәм тарихи хәзинәләре, шулай ук республиканың хуҗалык мөстәкыйльлеген, матди һәм рухи мәдәниятен саклауны тәэмин итә торган башка мөлкәтләр — бөтенхалык байлыгы.
10 статья. Татарстан Республикасы икътисадының нигезен иҗтимагый базар хуҗалыгы тәшкил итә, анда закон нигезендә хуҗалык эшчәнлеге иреге һәм милекнең күптөрлелеге, аларны хокукый яклау өчен тигез шартлар тәэмин ителә.
Икътисади мөнәсәбәтләр граждан белән дәүләт, кулланучы белән җитештерүче, эш башкаручы белән эш бирүче арасындагы социаль тиңлек нигезендә төзелә.

Дәүләт хуҗалык эшчәнлеген, җәмгыять мәнфәгатьләренә туры китереп, закон билгеләгән чикләрдә җайга сала.

11 статья. Татарстан Республикасында хуҗалык эшчәнлеге хосусый, дәүләт, коммуналь милек һәм җәмәгать берләшмәләре милке нигезендә гамәлгә ашырыла.
Җир участоклары, закон тыймаган теләсә кайсы өлкәдә файдаланыла торган башка объектлар хосусый милек була ала.

Татарстан Республикасында башка дәүләтләр, халыкара оешмалар, чит илләрнең юридик затлары һәм гражданнары, гражданлыксыз шәхесләре милкенә юл куела, шулай ук гражданнар, юридик затлар һәм дәүләтләр милкен берләштерү рөхсәт ителә.

12 статья. Милек кагылгысыз. Законлы милек хуҗасының хокукын чикләүгә юл куелмый.
Милек дәүләт һәм җәмәгать мәнфәгатьләренә, кеше хокукларына, ирегенә һәм абруена зыян китерү максатында файдаланылмаска тиеш.

Милекне тартып алу закон нигезендә реквизиция һәм конфискация тәртибендә генә рөхсәт ителә.

13 статья. Татарстан Республикасының һәм аның гражданнарының Татарстан Республикасы территориясеннән читтәге милке дәүләт тарафыннан яклана.
14 статья. Башка дәүләтләр, юридик һәм физик затлар, шулай ук халыкара оешмалар милкенең хокук тәртибе Татарстан Республикасы законнары һәм халыкара килешүләр белән билгеләнә.

15 
статья. Татарстан Республикасы икътисады базар хуҗалыгы принципларында эшли.
Дәүләт республика икътисадын үстерүне, предприятие һәм оешмаларның хуҗалык
эшчәнлегенә катнашмыйча, икътисади һәм социаль үсеш программалары, салым, кредит,
инвестиция һәм амортизация сәясәте белән, халыкның тормыш дәрәҗәсен билгели торган
товарларга һәм хезмәтләргә, шулай ук монополист предприятиеләр продукциясенә бәяләр
билгеләү сәясәте белән җайга сала. Татарстан Республикасы законнарын һәм халыкара
йөкләмәләрен бозмаган очракта икътисади мөстәкыйль предприятиеләр эшчәнлеген
административ чикләүгә юл куелмый.

Көндәшлекне чикләүгә яки бетерүгә юнәлтелгән монополия эшчәнлеге тыела.

16 статья. Татарстан Республикасының башка дәүләтләр белән сәүдә-икътисади мөнәсәбәтләре килешүләр нигезендә оештырыла.
17 статья. Татарстан Республикасы кулланучы мәнфәгатьләрен яклый һәм аның хокукларын яклауга юнәлтелгән иҗтимагый эшчәнлекне хуплый. Кулланучылар товар җитештерүче һәм хезмәт күрсәтүче китергән зыянны закон билгеләгән тәртиптә түләттерергә хаклы.
18 статья. Татарстан Республикасы җир, җир асты байлыкларының, су, урман, үсемлекләр һәм хайваннар дөньясының саклануын тәэмин итә, табигатьтән түләүле файдалану нигезендә табигый байлыкларны торгызу һәм арттыру, мохитне яхшырту чаралары күрә.
Җир участогы хуҗалары, җир биләүче һәм җирдән файдаланучылар, табигатьтән файдаланучы башкалар җирнең уңдырышлылыгын сакларга бурычлы.

Хуҗалык эшчәнлеге нәтиҗәсендә мохиткә, гражданнарның сәламәтлеге һәм мөлкәтенә китерелгән зыян Татарстан Республикасы законнары нигезендә түләттерелергә тиеш. Татарстан Республикасы законнарын бозучы җир биләүче һәм җирдән файдаланучылар, табигатьтән файдаланучы башкалар эшчәнлеге республиканың дәүләт органнары тарафыннан туктатып торыла. Мохитне саклау законнарын бозуда гаепле физик һәм юридик затлар закон нигезендә җавапка тартыла.

II. ШӘХЕС ҺӘМ ДӘҮЛӘТ

3 бүлек. Татарстан Республикасы гражданлыгы. Гражданнарның тигез

хокуклылыгы

19 статья. Татарстан Республикасының үз гражданлыгы бар. Татарстан Республикасы гражданлыгын алу яки аннан ваз кичү нигезләре һәм тәртибе Татарстан Республикасының Гражданлык турындагы законы белән билгеләнә.
Татарстан Республикасы гражданнары Россия Федерациясе — Россия гражданлыгына ия.

Татарстан Республикасы гражданнары башка дәүләтләр гражданлыгын ала алалар, моны гамәлгә ашыру шартлары Татарстан Республикасының башка дәүләтләр белән төзегән килешү һәм шартнамәләре белән билгеләнә.

Татарстан Республикасы гражданнары ике гражданлыкны саклый яки аңардан баш тарта ала.

Һәр кеше гражданлыкны сайларга һәм аны үзгәртергә хокуклы. Гражданлыктан яки гражданлыкны үзгәртү хокукыннан мәхрүм итү тыела.

20
статья. Татарстан Республикасының барлык гражданнары тигез хокуклы һәм тигез
бурычлы. Чыгышына, социаль һәм мөлкәти хәленә, нинди расадан һәм милләттән булуына,
җенесенә, белеменә, теленә, сәяси карашына, дини мәсләгенә, шөгыленең төренә һәм
үзенчәлегенә, торган урынына һәм башкаларга карамастан алар дәүләт тарафыннан
яклануга тигез хокуклы.

Гражданнарга туган теленнән файдалану гарантияләнә.

Гражданнарның Конституциядә каралган хокуклары, ирек һәм бурычлары турыдан-туры Конституция нигезендә гамәлгә ашырыла.

Конституциядә каралган хокукларны, ирек һәм бурычларны гамәлгә ашыру, саклау һәм яклау тәртибе законнар белән билгеләнә.

21
статья. Татарстан Республикасының барлык гражданнарына гомумтанылган халыкара хокук нормалары, шулай ук Татарстан Республикасының халыкара килешүләре нигезендә Татарстан Республикасы Конституциясендә каралган хокуклар һәм ирек гарантияләнә.

Татарстан Республикасының читтә яшәүче һәр гражданына Татарстан Республикасының хокукый яклавы һәм ярдәме гарантияләнә.

Гражданнарның хокуклары һәм иреге закон һәм суд карары нигезендә генә чикләнә яки туктатып торыла ала.

22 статья. Гражданнарның хокукларын турыдан-туры яки башкача чикләгән яисә раса, милли һәм башка билгеләр буенча аларга өстенлекләр билгеләгән өчен закон нигезендә җәза бирелә.
23 статья. Чит ил гражданнары һәм гражданлыксыз шәхесләр, законда башкача каралмаган булса, Конституциядәге барлык хокуклардан һәм иректән Татарстан Республикасы гражданнары белән тигез файдалана.
Чит ил гражданнарының һәм гражданлыксыз шәхесләрнең хокукый хәле Татарстан Республикасы законнары һәм халыкара килешүләре белән җайга салына.

Татарстан Республикасы территориясендә чит ил гражданнары һәм гражданлыксыз шәхесләр Татарстан Республикасы Конституциясен һәм законнарын ихтирам итәргә һәм үтәргә бурычлы.

4 бүлек. Кеше һәм гражданның хокуклары, иреге һәм бурычлары

24 статья. Татарстан Республикасы гражданнары шушы Конституциядә каралган шәхси, сәяси, социаль-икътисади һәм мәдәни хокукларга һәм иреккә тулысынча ия.
25 статья. Дәүләт кешенең тормышын, сәламәтлеген, шәхси иреген һәм иминлеген яклый.
26 статья. Татарстан Республикасы гражданнарына шәхес кагылгысызлыгы гарантияләнә. Беркем дә законсыз кулга алына һәм ирегеннән мәхрүм ителә алмый. Кулга яки сак астына алынган очракта граждан бу хакта кичекмәстән судка шикаять бирергә хаклы. Хокук бозган өчен җавапка тартылган граждан закон һәм хокукый процедура чикләрендә гаебе исбатланганга кадәр гаепсез дип санала.
Татарстан Республикасы гражданнарына яклану хокукы гарантияләнә.

27 статья.     Татарстан      Республикасы      гражданнарына      торак    кагылгысызлыгы
гарантияләнә. Законлы сәбәп булмаганда торакка керергә, анда яшәүчеләр ризалыгыннан башка тентү үткәрергә беркемнең дә хакы юк.

28 статья. Татарстан Республикасы гражданнарына хат алышу, телефоннан сөйләшү, телеграф һәм хәбәрләшүнең башка төрләрендә сер саклау тәэмин ителә.
29 статья. Татарстан Республикасы гражданнары, инануларына карап, теләсә кайсы динне тотарга ирекле яисә берсен дә тотмаска, дини яки атеистик эшчәнлек белән шөгыльләнергә хокуклы. Дини йолаларны үтәүдә һәркем ирекле.
Дини инануларга бәйле рәвештә дошманлык, нәфрәт һәм милли ызгыш уяту тыела. Татарстан Республикасында диннәр һәм дини берләшмәләр дәүләттән аерылган.

30
статья. Гаилә, ана, ата һәм балалар дәүләт яклавында. Никах хатын-кыз белән ир-
атның ирекле килешүенә нигезләнә; гаилә мөнәсәбәтләрендә хатын белән ир тигез
хокуклы. Гражданнарның гаилә тормышы закон белән саклана.

Дәүләт гаилә турында кайгырта, ана белән баланың сәламәтлеген саклауга һәм балаларны тәрбияләүгә аерым игътибар бирә.

Татарстан Республикасы гражданнары үз балаларын тәрбияләү өчен җаваплы. Балигъ булган балалар ата-аналарын кайгыртырга һәм аларга ярдәм күрсәтергә бурычлы.

31
статья. Һәр граждан Татарстан Республикасы территориясендә ирекле күчеп
йөрүгә, яшәү һәм тору урынын сайлауга хаклы. Бу хокукны закон гына чикли ала.

32 cтатья. Һәр кеше Татарстан Республикасы территориясеннән ирекле рәвештә китәргә һәм республикага әйләнеп кайтырга хокуклы.
33 статья. Шәхесне ихтирам итү, гражданнарның хокукларын һәм иреген саклау – барлык дәүләт органнарының, җәмәгать берләшмәләре һәм урындагы кешеләрнең бурычы.
Татарстан Республикасы гражданнары намусына һәм абруена, тормышына һәм сәламәтлегенә, шәхси ирегенә һәм мөлкәтенә кул сузудан суд аша якланырга хокуклы.

34 cтатья. Һәр граждан урындагы кешеләрнең, дәүләт органнары һәм җәмәгать оешмаларының гамәленә карата судка шикаять бирергә, шулай ук әхлакый һәм матди зыянны түләтергә хокуклы.
35 статья. Татарстан Республикасында һәркемгә сүз, матбугат, фикер һәм инану иреге, аларны тоткарлыксыз белдерү һәм тарату иреге гарантияләнә.
36 статья. Татарстан Республикасы гражданнары закон билгеләгән тәртиптә тыныч һәм коралсыз митинг, урамда оешып йөрү, демонстрация һәм пикетлар оештыруга хокуклы.
37 статья. Халык мәнфәгатьләренә туры китереп һәм иҗтимагый активлыкны күтәрү максатында Татарстан Республикасы гражданнары сәяси партияләргә, профессиональ союзлар, массакүләм хәрәкәтләргә һәм башка җәмәгать берләшмәләренә берләшергә, гамәлдәге законнар чикләрендә гражданлык инициативасы тәртибендәге чараларда катнашырга хокуклы. Дәүләт аларга устав бурычларын үтәүдә булыша.
Хакимиятнең вәкиллекле органнарында каршы фикерле азчылыкны тәшкил итүчеләрнең хокуклары, иреге һәм кешелек абруе закон белән гарантияләнә.

Эшчәнлекләре Конституциягә каршы килгәндә, сәяси партияләр, профессиональ союзлар, массакүләм хәрәкәтләр һәм башка җәмәгать берләшмәләре суд карары белән таратыла ала.

38 статья. Татарстан Республикасы гражданнары сәяси тормышта, дәүләт һәм җәмәгать эшләрен идарә итүдә, гомумреспублика һәм җирле әһәмияттәге законнарның һәм карарларның проектын тикшерүдә, референдумнарда катнашырга хокуклы.
39 статья. Закон нигезендә һәр гражданга дәүләт хезмәтенә керү өчен тигез хокук гарантияләнә.
40 статья. Татарстан Республикасының һәр гражданы дәүләтнең эчке һәм халыкара тормышының барлык өлкәләре, шул исәптән шәхеснең хокукый статусы мәсьәләләре турында дөрес мәгълүматны тоткарлыксыз алырга һәм таратырга хокуклы.
Дәүләт органнары, җәмәгать берләшмәләре һәм урындагы кешеләр гражданга аның хокукларына һәм законлы мәнфәгатьләренә кагылышлы карарлар һәм башка материаллар белән танышу мөмкинлеген тәэмин итәргә тиеш.

41 статья. Татарстан Республикасы гражданнары милеккә һәм аны мирас итүгә хокуклы.
42 статья. Татарстан Республикасы гражданнары хезмәткә, ягъни һөнәрен һәм эш урынын сайлау, хезмәткә сәләтен файдалану ирегенә хокуклы. Хезмәт килешүе иреге гарантияләнә.
Һәркем хәвефсезлек һәм гигиена таләпләренә туры килә торган хезмәт шартларына, хезмәтенә закон билгеләгән иң аз күләмнән дә ким булмаган түләүгә хокуклы.

Нинди милектән булуына карамастан, барлык предприятие, учреждение һәм оешмаларда эшләүчеләргә дәүләт эшкә алуның, эштән бушатуның һәм хезмәтне саклауның гадел шартларын, хезмәт хокукларын һәм мәнфәгать вәкиллеге иреген гарантияли.

Дәүләт балигъ булмаган, физик һәм психик кимчелекле кешеләрнең хезмәткә хокукларын гамәлгә ашыру өчен шартлар тудыра, гарипләрне, мохтаҗ һәм даими эше булмаган гражданнарны социаль яклауны гарантияли, кирәк очракта аларны өйрәтүне һәм квалификацияләрен үзгәртүне оештыра.

Мәҗбүри хезмәткә суд карары белән, шулай ук Татарстан Республикасының халыкара килешүләрендә каралган очракларда гына юл куела.

43 статья. Татарстан Республикасы гражданнарына ялга һәм эштән буш вакытка хокук гарантияләнә. Бу хокук 40 сәгатьтән артык булмаган эш атнасы билгеләү, хезмәт ияләренә ел саен түләүле ял, атна саен ял көннәре бирү, буш вакытны файдалы үткәрү өчен шартлар тудыру белән тәэмин ителә.
44 статья. Татарстан Республикасының һәр гражданы сәламәтлеген саклауга, шул исәптән сәламәтлек саклауның дәүләт һәм башка учреждениеләре закон тәртибендә күрсәтә торган медицина ярдәменә хокуклы.
Дәүләт гражданнарның сәламәтлеген ныгытуга, физик культура һәм спортны үстерүгә ярдәм итүче эшчәнлекне хуплый.

45 статья. Татарстан Республикасы гражданнары чиста табигать мохитенә хокуклы.
46 статья. Татарстан Республикасы гражданнары картлыкта, авырганда, хезмәткә сәләтен тулысынча яки өлешчә югалтканда, бала табып, аны закон билгеләгән яшькә җиткергәндә, туендыручысын югалтканда, шулай ук законда күздә тотылган башка нигезләрдә һәм күләмдә матди тәэмин ителүгә хокуклы.
47 статья. Татарстан Республикасы гражданнары торакка хокуклы. Бу хокук дәүләт һәм җәмәгать торак фондын үстерү, кооператив һәм шәхси торак төзелешенә булышу белән тәэмин ителә. Законда билгеләнгән очраклардан тыш, беркем дә торагыннан мәхрүм ителә алмый.

48
статья. Татарстан Республикасы гражданнары дәүләт уку йортларында түләүсез
гомуми урта һәм махсус урта белем алырга, шулай ук мәктәптә туган телендә укырга
хокуклы.

Татарстан Республикасы гражданнары дәүләт уку йортларында конкурс нигезендә түләүсез югары белем алырга хокуклы.

49
статья. Татарстан Республикасы гражданнары мәдәният казанышларыннан
файдаланырга хокуклы, һәр кешегә фәндә, техникада һәм сәнгатьтә иҗат иреге
гарантияләнә.

Автор, уйлап табучы һәм рационализатор хокуклары дәүләт тарафыннан саклана.

50 статья. Татарстан Республикасы гражданнары икътисади һәм социаль мәнфәгатьләрен яклау өчен, күмәк хезмәт бәхәсен хәл итүнең соңгы чарасы буларак, законда каралган эш ташлауга хокуклы.
Беркем дә эш ташлауда катнашырга мәҗбүр ителә алмый.

Кешеләрнең гомеренә һәм сәламәтлегенә куркыныч тудырырлык эш ташлауга юл куелмый.

51 статья. Гражданнарның Конституция игълан иткән хокукларны һәм ирекне файдалануы дәүләт һәм җәмәгать иминлегенә, җәмәгать тәртибенә, халыкның сәламәтлегенә һәм әхлагына, башка кешеләрнең хокукларына һәм ирегенә зыян китермәскә тиеш.
52 статья. Татарстан Республикасы гражданнары Татарстан Республикасы Конституциясен һәм законнарын үтәргә бурычлы.
53 статья. Татарстан Республикасы гражданнары башка кешеләрнең хокукларын һәм законлы мәнфәгатьләрен ихтирам итәргә бурычлы.
Башка гражданнарның намусын һәм милли горурлыгын ихтирам итү – Татарстан Республикасының һәр гражданы бурычы.

54 статья. Татарстан Республикасы гражданнары, закон тәртибендә салымнар түләп, дәүләт чыгымнарында катнашырга бурычлы.
55 статья. Табигатькә сакчыл мөнәсәбәт – Татарстан Республикасының һәр гражданы бурычы.
56 статья. Мәдәни хәзинәләрне, тарихи истәлекләрне саклау – Татарстан Республикасы гражданнарының бурычы.
Мәдәни истәлекләрне бозган һәм юкка чыгарган өчен Закон нигезендә җәза бирелә.

57
статья. Башка илләрнең халыклары белән дуслык һәм хезмәттәшлекне үстерүгә
булышу, гомумтанылган халыкара хокук нормалары нигезендә бөтен дөньяда
тынычлыкны саклау һәм ныгыту – Татарстан Республикасы гражданнарының бурычы.

58 статья. Татарстан Республикасы гражданнары закон нигезендә хәрби хезмәт үтәргә
бурычлы. Хәрби хезмәт Татарстан Республикасы территориясендә яки Татарстан
Республикасының килешү йөкләмәләре нигезендә аннан читтә үтелә.

Хәрби хезмәтне альтернатив вазифалар белән алыштыру, шулай ук хәрби хезмәттән азат итү закон белән билгеләнә.

III. ТАТАРСТАН РЕСПУБЛИКАСЫНЫҢ ДӘҮЛӘТ

ТӨЗЕЛЕШЕ

5 бүлек. Татарстан Республикасы — суверен дәүләт

59 статья. Татарстан Республикасы үзенең дәүләти-хокукый статусын, сәяси, икътисади, социаль-мәдәни төзелеше мәсьәләләрен мөстәкыйль билгели һәм хәл итә. Татарстан Республикасы законнары, әгәр алар Татарстан Республикасының халыкара йөкләмәләренә каршы килмәсә, аның бөтен территориясендә өстенлеккә ия.
60 статья. Татарстан Республикасы территориясе кагылгысыз. Татарстан Республикасы белән башка дәүләтләр арасындагы чикләр үзара килешү нигезендә билгеләнә һәм үзгәртелә.
61 статья. Татарстан Республикасы – Россия Федерациясе – Россия белән вәкаләтләрен һәм ике якка да караган эшләрне тапшырышу турындагы Килешү нигезендә ассоциацияләшкән суверен дәүләт, халыкара хокук субъекты.
62 статья. Татарстан Республикасы башка дәүләтләр белән мөнәсәбәткә керә, халыкара килешүләр төзи, дипломатия, консуллык, сәүдә һәм башка вәкиллекләр алмаша, халыкара хокук принципларына нигезләнеп, халыкара оешмалар эшчәнлегендә катнаша.
Гомумтанылган халыкара хокук принциплары һәм нормалары Татарстан Республикасы законнарыннан өстенрәк санала.

6 бүлек. Татарстан Республикасының административ-территория бүленеше

63 статья. Татарстан Республикасы территориясе – районнарга һәм республика буйсынуындагы шәһәрләргә, районнар – шәһәрләргә, поселокларга һәм авыл Советларына, зур шәһәрләр районнарга бүленә.
IV. ТАТАРСТАН РЕСПУБЛИКАСЫНДА ДӘҮЛӘТ ХАКИМИЯТЕН ОЕШТЫРУ

7 бүлек.   Халык депутатлары Советларының оешу һәм эш нигезләре

64 статья. Татарстан Республикасы Югары Советы, җирле Советлар – шәһәр, район, шәһәрдәге район, поселок һәм авыл Советлары – Татарстан Республикасы дәүләт хакимиятенең вәкиллекле органнарының бердәм системасын тәшкил итә.
Халык депутатлары Советлары үз вәкаләтендәге барлык мәсьәләләрне мөстәкыйль хәл итә.

Поселокларда, авыл Советларында, шул Советның карары яки җирле референдум нигезендә, Совет сайланмаска яисә бетерелергә мөмкин. Мондый очракта поселок, авыл Советының вәкаләтләрен җирле үзидарәнең башка органнары гамәлгә ашыра.

65 статья. Республика һәм аның аерым урыннары өчен әһәмиятле төп мәсьәләләр Татарстан Республикасы Югары Советы һәм халык депутатлары җирле Советлары сессияләрендә хәл ителә. Алар шулай ук республика күләмендәге һәм җирле референдумга куелырга мөмкин.
66 статья. Татарстан Республикасы Югары Советы, халык депутатларының район, шәһәр, шәһәрдәге район Советлары – Совет президиумын һәм рәисен, ә район буйсынуындагы шәһәр, поселок һәм авыл Советлары Совет рәисен сайлыйлар.
Халык депутатлары Советы комитетлар, даими һәм вакытлы комиссияләр, аңа буйсынган

башка органнар оештыра, шулай ук аларның җитәкчеләрен сайлый яки раслый.

Халык депутатлары Советларының даими комиссияләре шул Совет депутатларыннан оештырыла. Дәүләт һәм җәмәгать органнары, оешмалар һәм урындагы кешеләр комиссия таләп иткән материалларны бирергә бурычлы. Комиссия тәкъдимнәре дәүләт һәм җәмәгать органнары, учреждение һәм оешмалар мәҗбүри тикшерергә тиеш. Тикшерү нәтиҗәләре һәм күрелгән чаралар турында комиссиягә ул билгеләгән вакытка хәбәр ителергә тиеш.

Район, шәһәр һәм башка административ-территория берәмлекләрендә башкару-боеру бурычларын шул берәмлекнең администрациясе үти.

Эшен канәгатьләнерлек башкармаган очракта теләсә кайсы урындагы кешене вазифасыннан вакытыннан элек азат итәргә мөмкин.

Халык депутатлары Советы сайлаган яисә билгеләгән урындагы кешеләр, судьялардан тыш, бу урында рәттән ике сроктан да күбрәк эшли алмый. Алар өчен башка чикләүләр закон белән билгеләнә.

67 статья. Халык депутатлары Советының эшчәнлеге мәсьәләләрне күмәк, ирекле, эшлекле тикшерү һәм хәл итү нигезендә, хәбәрдарлык, җирле администрациянең һәм Совет оештырган органнарның аның каршында һәм халык алдында даими хисап тотуы, алар эшенә гражданнарны җәлеп итү нигезендә оештырыла.
Халык депутатлары Советлары, җирле администрация һәм аларның органнары эшне татар һәм рус телләрендә, ә кирәк очракта шушы территориядә яшәүче халыкның күпчелеге кулланган телдә алып баралар һәм кабул иткән актларны шул телләрдә бастырып чыгаралар.

68 статья. Халык депутатлары Советларының вәкаләт чоры – биш ел.
Татарстан Республикасы Югары Советына һәм халык депутатларының җирле Советларына сайлаулар дәүләт хакимиятенең шул органнарының вәкаләт чоры тәмамланырга дүрт айдан да соңламыйча билгеләнә. Халык депутатларын сайлау тәртибе Татарстан Республикасы законнарында күрсәтелә.

69 статья. Халык депутатларын сайлау гомуми, тигез һәм турыдан-туры сайлау хокукы нигезендә яшерен тавыш биреп, сайлау округлары буенча үткәрелә.
70 статья. Халык депутатларын сайлау округларыннан сайлау гомуми: Татарстан Республикасының 18 яше тулган гражданнары сайларга (актив сайлау хокукы) һәм сайланырга (пассив сайлау хокукы) хаклы.
Суд юридик хокуксыз дип тапкан, суд карары белән иректән мәхрүм итү урынында тотылган кешеләр, шулай ук психиатрия хастаханәсендә ятып дәваланучы психик авыру гражданнар сайлана алмый һәм сайлауда катнашмый.

71 статья. Татарстан Республикасы гражданы дәүләт хакимиятенең вәкиллекле органнарының икесеннән күбрәгендә бер үк вакытта депутат була алмый.
Татарстан Республикасы халык депутаты бүтән Советның депутаты була алмый.

72 статья. Татарстан Республикасы министрлары, дәүләт комитеты рәисләре һәм Министрлар Кабинетының Премьер-министрдан кала башка әгъзалары, шулай ук судьялар депутат була алмый.
Җирле администрация башлыгы урынбасарлары һәм администрациянең структура бүлекләре җитәкчеләре шушы җирле Советның депутаты була алмый.

73 статья. Халык депутатларын сайлау тигез: һәр сайлаучы бер тавышка ия. Сайлау округлары һәм вәкиллек нормалары депутатларны һәр Советка якынча бер үк сандагы сайлаучылар сайларлык итеп билгеләнә.
74 статья. Халык депутатларын сайлау турыдан-туры: дәүләт хакимиятенең вәкиллекле барлык органнарына депутатларны гражданнар турыдан-туры сайлый.
75 статья. Сайлауда тавыш бирү яшерен: тавыш бирүченең ихтыяр белдерүен тикшерүгә юл куелмый.
76 статья. Халык депутатына кандидатлар күрсәтү хокукына сайлаучыларның эш (уку, хезмәт итү) һәм яшәү урыннарындагы җыелышлар, шулай ук закон тәртибендә теркәлгән партияләр, профессиональ союзлар һәм башка җәмәгать берләшмәләре ия.
77 статья. Сайлау бюллетененә теләсә ничә кандидат кертелергә мөмкин.
78 статья. Сайлауны оештыру һәм аңа йомгак ясауны сайлау комиссияләре башкара. Аларның бөтен эше ачык һәм хәбәрдар үткәрелә. Үзәк сайлау комиссиясен – Югары Совет, ә округ, территория, участок комиссияләрен халык депутатларының шул Советы оештыра.
79 статья. Татарстан Республикасы гражданнарына, сайлаучылар җыелышларына, партияләргә, башка җәмәгать берләшмәләренә халык депутатына кандидатларның сәяси, эш һәм шәхси сыйфатларын төрле яклап, ирекле тикшерү мөмкинлеге, шулай ук җыелышларда һәм массакүләм информация чараларында кандидатны яклап яки аңа каршы агитацияләү хокукы гарантияләнә.
80 статья. Татарстан Республикасы гражданнарына сайлау хокукларыннан файдаланырга комачаулык иткән, сайлау йомгакларын бозып күрсәткән һәм сайлау ту​рында законнарны башкача бозган өчен юридик җаваплылык карала.
81
статья. Кандидатларны теркәүгә, сайлауны үткәрү һәм йомгак ясауга кагылган
бәхәсләрне тиешле дәрәҗәдәге судлар закон билгеләгән срокта карый.

Татарстан Республикасы халык депутаты сайлануының законлылыгы турында бәхәс чыккан очракта, эш Татарстан Республикасы Югары суды каравына тапшырыла. 
Судларның карары  катгый.

82
статья. Депутатның вәкаләтләре халык депутатлары Советына сайланган
көннән – Үзәк сайлау комиссиясе һәм тиешле территория сайлау комиссиясенең сайланган
депутатларны теркәү турында беркетмәсе тарафыннан расланган көннән башлана.

83
статья. Депутат – халык депутатлары Советында халыкның тулы хокуклы вәкиле.
     Депутат республиканың, үзен сайлаган территория берәмлегенең мәнфәгатьләренә нигезләнеп эш итә.

84 
статья. Халык депутаты үз вәкаләтләрен, кагыйдә буларак, эштән яки хезмәт
вазифасыннан аерылмыйча башкара. Депутат Советның сессиясе чорына, шулай ук депутат
вазифаларының законда каралган башка төрләрен үтәү өчен эштән яки хезмәт вазифасыннан азат ителә. Аның депутат эшчәнлеге белән бәйле чыгымнар шул бюджетта каралган акчадан түләнә.
85 
статья. Совет эшендә катнашып, депутатлар дәүләт, хуҗалык, социаль-мәдәни төзелеш мәсьәләләрен хәл итәләр, дәүләт органнары, предприятие, учреждение һәм оешмалар эшенә контрольне гамәлгә ашыралар.

Депутат тиешле дәүләт органнарына һәм урындагы кешеләргә таләп (запрос) куярга хокуклы, алары исә Югары Совет утырышында, халык депутатларының җирле Советы сессиясендә таләпкә җавап бирергә бурычлы.

Депутатның Татарстан Республикасы территориясендә барлык дәүләт һәм җәмәгать органнарына, предприятие, учреждение, оешмаларга депутат эше мәсьәләләре белән мөрәҗәгать итәргә һәм куелган мәсьәләләрне тикшерүдә катнашырга хакы бар. Шул дәүләт һәм җәмәгать органнары, предприятие, учреждение һәм оешмалар җитәкчеләре депутатны кичектергесез кабул итәргә һәм тәкъдимнәрен билгеләнгән вакытка карарга бурычлы.

86 статья. Депутатка хокук һәм бурычларын каршылыксыз һәм нәтиҗәле гамәлгә ашыру өчен шартлар тудырыла.
Депутатның кагылгысызлыгы, депутат эшчәнлегенә гарантияләр шушы Конституция белән, Татарстан Республикасының халык депутатлары статусы турындагы законнары һәм башка закон актлары белән билгеләнә.

87 статья. Дәүләт хакимиятенең коллегиаль вәкиллекле органы әгъзасы буларак, депутатның Совет һәм аның органнары эшендә катнашырга тулы хакы бар, ул Совет алдындагы бурычларын үти.
Совет йөкләгән эшләрне, аның алдындагы бурычларын үтәмәгән, аның эш тәртибен, депутат әдәбе таләпләрен бозган өчен депутат Совет алдында җаваплылыкка ия була.

88
статья. Депутат сайлаучылары алдында җаваплы һәм алар алдында хисап тота.
Сайлаучылар    ышанычын     акламаган     депутат    законда     каралган     тәртиптә   алар тарафыннан теләсә кайсы вакытта чакыртып алынырга мөмкин.

89
статья. Татарстан Республикасы Югары Советы – Татарстан Республикасы дәүләт
хакимиятенең закон чыгару һәм контрольлек итүче даими эшли торган иң югары органы.

Татарстан Республикасы Югары Советы каравына түбәндәгеләр керә:

1) Татарстан Республикасы Конституциясен кабул итү һәм аңа үзгәрешләр кертү;

2) Татарстан Республикасы законнарын кабул итү һәм аларга үзгәрешләр кертү;
3) Татарстан Республикасының эчке һәм тышкы сәясәтен билгеләү;
4) милек мөнәсәбәтләрен, халык хуҗалыгын һәм социаль-мәдәни төзелешне идарә итүне, бюджет-финанс системасын, административ-сәяси эшчәнлекне, хезмәткә түләү һәм бәя билгеләүне, салым салуны, мохитне саклау һәм табигый байлыкларны файдалануны оештыру, шулай ук Татарстан Республикасы законнары белән җайга салынырга тиешле башка мөнәсәбәтләрне закон белән көйләү;

5) дәүләт хакимияте һәм идарәсенең республика һәм җирле органнарын оештыру һәм аларның эш тәртибен, җирле үзидарә нигезләрен билгеләү, дәүләт органнары һәм җәмәгать берләшмәләренең үзара мөнәсәбәтләре нигезләрен билгеләү;

6) Татарстан Республикасының административ-территория төзелеше мәсьәләләрен хәл итү тәртибен ачыклау; яңа районнар һәм шәһәрләр оештыру, аларга исем бирү һәм исемнәрен үзгәртү;

7) Татарстан Республикасы чикләрен үзгәртүгә бәйле мәсьәләләрне хәл итү;

8) Татарстан Республикасының икътисади һәм социаль үсешенең республика күләмендәге  иң  әһәмиятле  программаларын  раслау; Татарстан  Республикасының  дәүләт

бюджетын һәм валюта фондларын раслау; программаларны һәм бюджетны үтәүнең барышына контрольлек итү; аларның үтәлеше турындагы хисапларны раслау;

9) Татарстан Республикасы банкларын оештыру, үзгәртү һәм ябу;

10)  Татарстан Республикасының дәүләт бюджетын тәшкил иткән салымнарны һәм башка керемнәрне билгеләү;

11)  Татарстан Республикасы халык депутатлары арасыннан:

Татарстан Республикасы Югары Советы Рәисен, Татарстан Республикасы Югары Советы Рәисе урынбасарларын һәм Секретарен сайлау;

12) Татарстан Республикасы Югары Советының Закон чыгару җыенын оештыру;

13) Татарстан Республикасы халык депутатларыннан Югары Советның даими комиссияләрен һәм Парламент контроле комитетын оештыру һәм сайлау;

14) Татарстан Республикасы Президенты тәкъдиме белән Премьер-министр кандидатурасын раслау; Президентның Татарстан Республикасы Министрлар Кабинеты составы турындагы тәкъдимнәрен килештерү; Татарстан Республикасы министрлыкларын һәм дәүләт комитетларын оештыру һәм бетерү; Татарстан Республикасы Президенты тәкъдиме белән, шулай ук үз инициативасы белән Татарстан Республикасы Министрлар Кабинетына һәм аның әгъзаларына ышаныч мәсьәләсен хәл итү;

15) Милли банк рәисен раслау;

16) Татарстан Республикасы Конституция судын сайлау;

17) Татарстан Республикасы Югары судын, район (шәһәр) судлары судьяларын сайлау;

18)  Татарстан Республикасының Югары арбитраж судын сайлау;

19)  Татарстан Республикасы прокурорын, Татарстан Республикасы Тикшерү комитеты рәисен билгеләү;

20)  Татарстан Республикасының гомуми вәкаләтле судлары хөкем иткән кешеләргә амнистия турында карар кабул итү;

21)  халык депутатларының җирле Советлары эшчәнлегенә гомуми җитәкчелек итү;

22)  республикакүләм халык тавыш бирүен (референдум) үткәрү турында карар кабул итү, Татарстан Республикасы Үзәк референдум комиссиясе составын раслау;

23) Татарстан Республикасы халык депутатларын һәм халык депутатларының җирле Советлары халык депутатларын, Татарстан Республикасы Президентын сайлауны билгеләү;

24) Татарстан Республикасы халык депутатларын һәм Татарстан Республикасы Президентын сайлау буенча Үзәк сайлау комиссияләре составларын раслау;

25) Татарстан Республикасы гражданнарының Конституция хокукларын һәм иреген, Татарстан Республикасы территориясендә барлык милләт гражданнарының тигез хокукын тәэмин итүгә бәйле мәсьәләләрне карау, милли мәдәниятне, телне үстерү һәм тарихи истәлекләрне саклау мәсьәләләрен хәл итү;

26) Татарстан Республикасы законнарына аңлатма бирү;

27)
Татарстан Республикасының дәүләт бүләкләрен, Татарстан Республикасының
мактаулы исемнәрен булдыру;

28)  гадәттән тыш хәл кертүне раслау;

29)  Татарстан Республикасының халыкара килешүләрен раслау һәм гамәлдән чыгару. Татарстан  Республикасы  Югары  Советы  түбәндәгеләргә  хокуклы:    Югары  Советның

Закон чыгару җыены актларын, Татарстан Республикасы Югары Советы Президиумы карарларын, Татарстан Республикасы Югары Советы Рәисе боерыкларын гамәлдән чыгарырга;

Татарстан Республикасы Конституциясе һәм Татарстан Республикасы законнары йөкләгән башка вәкаләтләрне гамәлгә ашырырга, шулай ук гомумреспублика әһәмиятендәге башка мәсьәләләрне хәл итәргә.

Татарстан Республикасы Югары Советы үзе оештырган яки сайлаган органнарның, шулай ук үзе сайлаган яки билгеләгән урындагы кешеләрнең хисабын даими тыңлый.

90
статья. Татарстан Республикасы Югары Советы Татарстан Республикасы
законнарын һәм карарлар кабул итә.

91 статья. Татарстан Республикасы Югары Советы сайлаучылар саны нигездә тигез булган сайлау округларында сайланган 250 халык депутатыннан тора.
Татарстан Республикасы Югары Советы 125 Татарстан Республикасы халык депутатыннан торган Татарстан Республикасы Югары Советының даими эшләүче закон чыгару һәм контроль органын – Закон чыгару җыенын оештыра.

Татарстан Республикасы Югары Советы Закон чыгару җыенының вәкаләте, аның оешу һәм эшчәнлек тәртибе Татарстан Республикасы Конституциясе һәм Татарстан Республикасы Югары Советының Закон чыгару җыены турындагы законы белән билгеләнә.

92 статья. Татарстан Республикасы Югары Советы беренче утырышка Югары Советның билгеләнгән санлы составының кимендә өчтән ике өлеше сайланганнан соң ике айдан да соңга калмыйча чакырыла.
Татарстан Республикасы Югары Советының сайлаудан соң беренче утырышын Татарстан Республикасы халык депутатларын сайлау буенча Үзәк сайлау комиссиясе рәисе ача һәм алып бара, ә Татарстан Республикасы Югары Советы Рәисе сайлангач, утырышны Рәис алып бара.

93 статья. Татарстан Республикасы Югары Советының эш тәртибе шушы Конституция һәм Югары Совет регламенты белән билгеләнә.
Татарстан Республикасы Югары Советының вәкаләтләр чоры гадәттән тыш хәл вакытында бетсә, Татарстан Республикасы Югары Советы, гадәттән тыш хәл кертелү турындагы мәсьәләне хәл итү белән бергә, үз вәкаләтләре чорын озайту турында да карар кабул итә.

94 статья. Татарстан Республикасы Югары Советында закон чыгару инициативасы хокукына Татарстан Республикасы халык депутатлары, Татарстан Республикасы Президенты, Татарстан Республикасы Югары Советы Президиумы, даими комиссияләре һәм Парламент контроле комитеты, Татарстан Республикасы Министрлар Кабинеты, Татарстан Республикасы Конституция суды, Югары суды һәм Югары арбитраж суды, Татарстан Республикасы прокуроры, шулай ук хезмәт мөнәсәбәтләре һәм хезмәт ияләрен социаль яклау мәсьәләләре буенча профессиональ союзларның республика советы ия.
95
статья. Татарстан Республикасы Югары Советы каравына кертелгән закон
проектлары аның утырышларында тикшерелә.

Татарстан Республикасы законы, Татарстан Республикасы Югары Советының билгеләнгән санлы составының яртысыннан күбрәге яклап тавыш биргәндә, кабул ителгән дип санала.

Закон проектлары һәм дәүләт тормышының башка аеруча мөһим мәсьәләләре Татарстан Республикасы Югары Советының яки аның Президиумының карары белән халык тикшерүенә чыгарылырга мөмкин.

96
статья. Татарстан Республикасы законнары татар һәм рус телләрендә кабул ителә
һәм бастырып чыгарыла.

97 статья. Татарстан Республикасы Югары Советы Президиумы Татарстан Конституциясе һәм Татарстан Республикасы законнары нигезендә үз каравына тапшы​рылган мәсьәләләрне мөстәкыйль хәл итә һәм Татарстан Республикасы Югары Советы эшен оештыруны тәэмин итә; Президиум Югары Советка хисап бирә.

Татарстан Республикасы Югары Советы Президиумына Татарстан Республикасы Югары Советы Рәисе, Рәиснең урынбасарлары һәм Секретаре, Татарстан Республикасы Югары Советының даими комиссияләре, Парламент контроле комитеты рәисләре һәм Татарстан Республикасы Югары Советы сайлаган башка депутатлар керә.

Татарстан Республикасы Югары Советы Президиумын Татарстан Республикасы Югары Советы Рәисе җитәкли.

98 статья. Татарстан Республикасы Югары Советы Президиумы:

1) Татарстан Республикасы Югары Советы сессияләрен чакыра һәм аның утырышларын әзерләүне оештыра;

2) Татарстан Республикасы Югары Советының даими һәм башка комиссияләре, Парламент контроле комитеты эшчәнлеген яраштыра;

3) Татарстан Республикасы халык депутатларына үз вәкаләтләрен үтәргә булыша һәм аларны кирәкле мәгълүмат белән тәэмин итә;

4)
халыкның тавыш бирүен (референдумнарны), шулай ук Татарстан Республикасы закон проектларын һәм дәүләт тормышының аеруча мөһим башка мәсьәләләрен халык
тикшерүенә әзерләүне һәм аны үткәрүне оештыра;

5) Татарстан Республикасы Югары Советы, Татарстан Республикасы Югары Советы Президиумы кабул иткән Татарстан Республикасы законнарын һәм башка актларны бастырып чыгара;

6)
халык депутатларының җирле Советлары эшчәнлегенә юнәлеш бирә;

7) халык депутатларының район һәм шәһәр (республика буйсынуындагы шәһәр) Советларының законга туры килмәгән карарларын гамәлдән чыгара;

8) Татарстан Республикасының административ-территория төзелеше мәсьәләләре буенча карарлар кабул итә;

9) Татарстан Республикасы законнарында каралган башка мәсьәләләрне хәл итә.

99 статья. Татарстан Республикасы Югары Советы Президиумы карарлар кабул итә.

100 статья. Татарстан Республикасы Югары Советының вәкаләт срогы беткәннән соң, Татарстан Республикасы Югары Советы Югары Советның яңа Президиумын оештырганчы, Татарстан Республикасы Югары Советы Президиумы үз вәкаләтләрен саклый.

101 статья. Татарстан Республикасы Югары Советы Рәисе – Татарстан Республикасы Югары Советының иң югары урындагы кешесе, республиканың башка органнары, шулай ук башка дәүләтләр парламентлары белән мөнәсәбәтләрдә Югары Совет исеменнән эш итә һәм Югары Советның, аның Президиумының эшен оештыра:

1) Татарстан Республикасы Югары Советы карарга тиешле мәсьәләләрне әзерләүгә гомуми җитәкчелек итә, Татарстан Республикасы Югары Советы һәм Татарстан Республикасы Югары Советы Президиумы кабул иткән карарларга кул куя;

2) Татарстан Республикасы Югары Советына Татарстан Республикасы Югары Советы Рәисе урынбасарлары һәм Секретаре вазифаларына сайлау өчен кандидатлар, Татарстан Республикасы Югары судының һәм Югары арбитраж судының шәхси составын, Конституция суды шәхси составының яртысын тәкъдим итә.

Татарстан   Республикасы    Югары   Советы    Рәисе   урынбасарлары, Татарстан Республикасы Югары Советы Рәисе кушуы буенча, аның аерым вазифаларын үтиләр һәм, Рәис булмаган яки ул үз вазифасын үти алмаган очракта, аны алыштыралар.

Татарстан Республикасы Югары Советы Секретаре Югары Совет секретариаты аппараты белән җитәкчелек итә.

102 статья. Татарстан Республикасы Югары Советы закон проектларын эшләү, Татарстан Республикасы Югары Советы тикшерәчәк мәсьәләләрне алдан карау һәм әзерләү өчен, шулай ук Татарстан Республикасы законнарын һәм Татарстан Республикасы Югары Советы кабул иткән башка карарларны гамәлгә ашырырга булышлык итү, дәүләт органнары һәм оешмалары эшчәнлегенә контрольлек итү өчен халык депутатларыннан даими комиссияләр төзи.
Комиссияләрнең закон бозуларны бетерүгә юнәлтелгән карарларын үтәү мәҗбүри.

Татарстан Республикасы Югары Советы даими комиссияләренең вәкаләте, оешу һәм эш тәртибе закон белән билгеләнә.

Татарстан Республикасы Югары Советы, кирәк тапса, теләсә нинди мәсьәлә буенча тикшерү, ревизия комиссияләре һәм башка комиссияләр төзи.

103 статья. Татарстан Республикасы законнары, кагыйдә буларак, аларның проектлары Татарстан Республикасы Югары Советының тиешле даими комиссияләрендә алдан тикшерелгәннән соң кабул ителә.
Татарстан Республикасы Министрлар Кабинеты, Татарстан Республикасы Конституция суды, Югары суды һәм Югары арбитраж суды составларына урындагы кешеләр, шулай ук Татарстан Республикасы прокуроры һәм Тикшерү комитеты рәисе кандидатлары Татарстан Республикасы Югары Советының тиешле даими комиссияләрендә алдан караганнан соң билгеләнә һәм сайлана.

104 статья. Татарстан Республикасы халык депутаты Татарстан Республикасы Югары
Советы утырышларында Татарстан Республикасы Президентына, Татарстан Республикасы Югары Советы Рәисенә, Татарстан Республикасы Министрлар Кабинетына, Премьер-министрына, министрларына, Татарстан Республикасы Югары Советы төзегән яки сайлаган башка органнарның (судлардан кала) җитәкчеләренә таләп белән мөрәҗәгать итәргә хаклы. Таләп бирелгән орган яки урындагы кеше өч көннән дә соңга калмыйча җавап бирергә тиеш.

Татарстан Республикасы халык депутаты Татарстан Республикасы Югары Советы ризалыгыннан башка җинаять җаваплылыгына тартыла алмый, кулга алына алмый яки суд билгеләгән административ җәзага тартыла алмый.

105 статья. Татарстан Республикасы Югары Советы үзенә буйсынган барлык дәүләт органнарының эшен контрольдә тота.
11  бүлек. Татарстан Республикасы Президенты

106 статья. Татарстан Республикасында дәүләт башлыгы – Президент.
107
статья. Татарстан Республикасы Президенты – Татарстан Республикасында шәхес
хокуклары һәм ирегенең, республика суверенитетының, Татарстан Республикасы
Конституциясен һәм законнарын, шулай ук Татарстан Республикасының халыкара килешүләрен үтәүнең гаранты.

108
статья. Татарстан Республикасы Президенты итеп республиканың утыз биштән
яшьрәк, алтмыш биш яшьтән өлкәнрәк булмаган, сайлау хокукына ия булган, Татарстан
Республикасы территориясендә ким дигәндә ун ел даими яшәүче һәм Татарстан
Республикасы дәүләт телләрен белүче гражданы сайлана ала. Бер үк кеше рәттән ике сроктан да артык Татарстан Республикасы Президенты була алмый.

Татарстан Республикасы Президенты Татарстан Республикасы гражданнары тарафыннан гомуми, тигез һәм турыдан-туры сайлау хокукы нигезендә яшерен тавыш бирү юлы белән биш елга сайлана. Татарстан Республикасы Президенты урынына кандидатлар саны чикләнми. Сайлаучыларның яртысыннан күбрәге сайлауда катнашса, Татарстан Республикасы Президентын сайлау үткәрелгән дип санала. Тавыш бирүдә катнашкан сайлаучыларның яртысыннан күбрәгенең тавышын алган кандидат сайланган дип исәпләнә.

Президент белән бер үк вакытта Татарстан Республикасы вице-президенты да сайлана.

Татарстан Республикасы Президентын һәм вице-президентын сайлау тәртибе Татарстан Республикасы Президентын сайлау турында Татарстан Республикасы Законы белән билгеләнә.

109
статья. Татарстан Республикасы Президенты һәм вице-президенты башка урында
эшли алмый, шулай ук Татарстан Республикасы һәм халык депутатлары җирле
Советларының халык депутаты була алмый.

110
статья. Татарстан Республикасы Президенты үз вазифасын үтәүгә керешкәндә
сайлау йомгаклары игълан ителгәннән соң бер ай эчендә Татарстан Республикасы
халкына һәм Конституциясенә тугрылыгын белдереп ант итә. Антның текстын һәм аны
кабул итү тәртибен Татарстан Республикасы Югары Советы раслый.

111
статья. Татарстан Республикасы Президенты:

1) Татарстан Республикасы гражданнарының хокукларын һәм иреген, Татарстан
Республикасының дәүләт суверенитетын, республиканың иминлеген һәм территория
бөтенлеген, аның территориясендә законлылыкны һәм хокук тәртибен тәэмин итә;

2)
Татарстан Республикасының дәүләт идарәсе органнары системасына җитәкчелек итә
һәм аларның Татарстан Республикасы Югары Советы белән бергәләшеп эшләвен тәэмин
итә;

3) җирле администрацияләр эшчәнлегенә юнәлеш бирә, халык депутатларының тиешле Советлары ризалыгы белән район һәм республика буйсынуындагы шәһәр администрациясе башлыкларын билгели һәм эштән азат итә;

4) Татарстан Республикасы Югары Советына ел саен Татарстан Республикасының берләштерелгән бюджеты проектын, республиканың эчке һәм тышкы хәле турында докладлар тәкъдим итә, Югары Советка республика тормышының мөһим мәсьәләләре турында мәгълүмат бирә, Татарстан Республикасы Югары Советы һәм аның Президиумы эшендә катнашырга хаклы;

5)
Татарстан Республикасы Югары Советы раславына Татарстан Республикасы Премьер-
министры урынына кандидат тәкъдим итә. Татарстан Республикасы Югары Советы белән
килешеп, Татарстан Республикасы Министрлар Кабинетын оештыра, аның составына үзгәрешләр кертә, Татарстан Республикасы Премьер-министрын һәм
Министрлар Кабинеты әгъзаларын эштән азат итә. Татарстан Республикасы Югары Советына Татарстан Республикасы министрлыкларын һәм дәүләт комитетларын оештыру һәм бетерү турында тәкъдим кертә;

6) Татарстан Республикасы Югары Советы раславына Татарстан Республикасы Милли банкы рәисе урынына кандидат тәкъдим итә;

7) Татарстан Республикасы Югары Советына Татарстан Республикасы Конституция судының шәхси составының яртысын тәкъдим итә;

8) Татарстан Республикасы Югары Советына Татарстан Республикасы прокуроры, Татарстан Республикасы Тикшерү комитеты рәисе урыннарына кандидатлар тәкъдим итә, шулай ук Татарстан Республикасы Югары Советына аларны эштән азат итү турында тәкъдим кертә;

9) халыкара мөнәсәбәтләрдә Татарстан Республикасы исеменнән эш итә. Татарстан Республикасының чит дәүләтләр һәм халыкара оешмалардагы вәкилләрен билгели һәм чакыртып кайтара; чит дәүләтләр белән килешүләр төзи; чит дәүләт вәкилләреннән ышаныч белдерү һәм чакыртып алдыру грамоталарын кабул итә;

10) закон нигезендә Татарстан Республикасы гражданлыгы һәм сәяси сыену урыны бирү мәсьәләләрен хәл итә;

11) Татарстан Республикасы законнарына кул куя; кабул ителеп, Президентка кул куярга кертелгән законны кабат тикшерү һәм тавышка кую өчен ике атнадан да соңламыйча, үзенең каршы фикерләре белән Татарстан Республикасы Югары Советына кайтарырга хокуклы. Әгәр Президент законны билгеләнгән вакытка кабат карау өчен кайтармаса яки Югары Совет үзенең билгеләнгән санлы составының кимендә өчтән икесенең тавышы белән элек кабул ителгән карарны расласа, Президент законга кул куярга тиеш;

12) Татарстан Республикасы Конституциясенә һәм Татарстан Республикасы Президенты Указларына каршы килгән очракта, Татарстан Республикасы Министрлар Кабинеты карарларын һәм боерыкларын, районнар һәм республика буйсынуындагы шәһәрләр администрациясе башлыкларының актларын гамәлдән чыгарырга хокуклы;

13) Татарстан Республикасының дәүләт бүләкләре белән бүләкли;

14) Татарстан Республикасының халыкара премияләрен булдыра һәм тапшыра;

15) Татарстан Республикасы судлары хөкем иткән кешеләрне ярлыкый;

16) гражданнарның иминлеген тәэмин итү мәнфәгатендә, Татарстан Республикасында яки аның аерым төбәкләрендә закон нигезендә гадәттән тыш хәл кертә, бер үк вакытта бу карарны Татарстан Республикасы Югары Советы раславына куя;

17)
Татарстан Республикасы Конституциясе һәм законнары белән аңа йөкләнгән,
шулай ук Татарстан Республикасының халыкара йөкләмәләрендә каралган башка
вәкаләтләрне гамәлгә ашыра.

112 статья. Татарстан Республикасы Президенты, үз вәкаләтләре чикләрендә, Конституциягә һәм законнарга нигезләнеп һәм аларны үтәү максатында, Татарстан Республикасының бөтен территориясендә үтәлүе мәҗбүри булган указлар һәм боерыклар чыгара.

Татарстан Республикасы Президенты үз бурычларын башкару өчен Президент аппараты оештыра.

113 статья. Татарстан Республикасы Президенты шәхесе кагылгысыз. Президентның намусы һәм абруе закон белән саклана.

114 статья. Татарстан Республикасы Президенты теләсә кайсы вакытта отставка сорый ала. Президентның отставкасын кабул итү мәсьәләсен Татарстан Республикасы Югары Советы хәл итә.

115 статья. Вакытлыча хезмәт вазифаларын башкармый торган очракта, Татарстан Республикасы Президенты үз бурычларын үтәүне Татарстан Республикасы вице-президентына тапшыра ала.

Татарстан Республикасы Президенты теге яки бу сәбәп белән үз вазифасын үти алмый башласа, яңа Президент сайланганчы аның вазифасын үтәү Татарстан Республикасы вице-президентына, ә бу мөмкин булмаса, Татарстан Республикасы Югары Советы Рәисенә күчә.

Татарстан Республикасы Президенты, вәкаләт срогы чыккач, яңа сайланган Татарстан Республикасы Президенты ант иткәнче, үз бурычларын үтәүне дәвам иттерә. Татарстан Республикасының яңа Президентын сайлау закон нигезендә үткәрелә.

Конституцияне бозган өчен Президент Татарстан Республикасы Югары Советының Татарстан Республикасы Конституция суды бәяләмәсен исәпкә алып кабул иткән карары белән эшеннән азат ителә ала. Президентка каршы гаепләү эшен кузгату турындагы тәкъдим ачык тавыш бирү юлы белән Югары Советның билгеләнгән санлы составының кимендә өчтән бере тарафыннан кертелә, ә аны эшеннән азат итү турындагы карар кимендә өчтән икесенең тавышы белән кабул ителә.

12 бүлек. Татарстан Республикасы Министрлар Кабинеты

116 статья. Татарстан Республикасы Министрлар Кабинеты – Татарстан Республикасы Хөкүмәте – Татарстан Республикасы дәүләт хакимиятенең башкару һәм боеру органы. Ул Татарстан Республикасы Президентына буйсына.
117 статья. Татарстан Республикасы Министрлар Кабинеты Премьер-министрдан, аның беренче урынбасарларыннан, урынбасарларыннан, министрлардан, дәүләт комитетлары рәисләреннән һәм Татарстан Республикасы дәүләт идарәсенең башка органнары җитәкчеләреннән тора.
118
статья. Татарстан Республикасы Министрлар Кабинеты Татарстан Республикасы Президенты һәм Татарстан Республикасы Югары Советы алдында җаваплы.

Татарстан Республикасының яңа оештырылган Министрлар Кабинеты үз вәкаләтләре срогында башкарасы эшләренең программасын Татарстан Республикасы Югары Советы каравына кертә.

Татарстан Республикасы Министрлар Кабинеты үз эше турында Татарстан Республикасы Югары Советы алдында кимендә елга бер тапкыр хисап тота.

Татарстан Республикасы Югары Советы Татарстан Республикасы Министрлар Кабинетына ышанмау белдерә ала, бу исә аның отставкасына китерә. Бу мәсьәлә буенча карар Татарстан Республикасы Югары Советының билгеләнгән санлы составының кимендә өчтән икесе тавышы белән кабул ителә.

119
статья. Татарстан Республикасы Министрлар Кабинеты дәүләт идарәсенең
барлык мәсьәләләрен хәл итәргә хокуклы, чөнки Татарстан Республикасы Конституциясе
нигезендә алар Татарстан Республикасы Президенты вәкаләтенә керми.

Үз вәкаләтләре чикләрендә Татарстан Республикасы Министрлар Кабинеты:

1) Татарстан Республикасының агымдагы һәм киләчәктәге икътисади һәм социаль үсешенең дәүләт программаларын, Татарстан Республикасының берләштерелгән дәүләт бюджеты проектын, республиканың керем чыганакларын һәм валюта фондлары чыгымнарының юнәлешен эшли; дәүләт программаларын һәм бюджетын гамәлгә ашыру чараларын күрә; программаларның башкарылышы һәм бюджетның үтәлеше турында Татарстан Республикасы Югары Советына хисап бирә;

2) халыкның тормыш дәрәҗәсен һәм мәдәниятен күтәрүне, хезмәтне һәм халык сәламәтлеген саклауны, фән һәм техниканы үстерүне, табигатьне саклау һәм табигый байлыклардан дөрес файдалануны тәэмин итү чараларын билгели һәм гамәлгә ашыра; банк, акча һәм кредит системаларын ныгыту, дәүләт страхованиесен, хисап һәм статистиканың бердәм системасын оештыру чараларын тормышка ашыруга ярдәм итә; бәяләр билгеләүнең, хезмәткә түләүнең, социаль тәэминатның гомумдәүләт сәясәтен тормышка ашыра; промышленность, төзелеш, авыл хуҗалыгы предприятиеләре һәм берләшмәләрен,  транспорт  һәм  элемтә  предприятиеләрен,   шулай  ук Татарстан Республикасының дәүләт милкендәге башка объектларын идарә итүне оештыра;

3) республиканың, район һәм шәһәрләрнең бөтенлекле икътисади һәм социаль үсешен тәэмин итә;

4) тышкы икътисади эшчәнлекне гамәлгә ашыра;

5) дәүләт мәнфәгатьләрен яклау, милекнең барлык төрләрен һәм җәмәгать тәртибен саклау, гражданнарның хокукларын һәм иреген тәэмин итү һәм яклау чараларын гамәлгә ашыра;

6) дәүләт иминлеген тәэмин итү чараларын күрә;

7) министрлыклар, дәүләт комитетлары һәм ведомстволар турындагы кагыйдәләрне раслый;

8) кирәк очракта Татарстан Республикасы Министрлар Кабинеты каршында хуҗалык һәм социаль-мәдәни төзелеш эшләре буенча комитетлар, идарә һәм башка ведомстволар оештыра;

9) җирле администрация эшчәнлегенә юнәлеш бирә.

120 статья. Татарстан Республикасы Министрлар Кабинеты Татарстан Республикасы законнары, Татарстан Республикасы Югары Советы карарлары һәм Татарстан Республикасы Президенты указлары нигезендә һәм аларны үтәү максатында карарлар һәм боерыклар чыгара, аларның үтәлешен тикшерә. Татарстан Республикасы Министрлар Кабинеты карарларын һәм боерыкларын Татарстан Республикасының бөтен территориясендә үтәү мәҗбүри.
121 статья. Татарстан Республикасы Министрлар Кабинеты районнар һәм республика буйсынуындагы шәһәрләр администрациясе башлыклары карарларын һәм боерыкларын туктатып торырга хокуклы.
Татарстан Республикасы Министрлар Кабинеты Татарстан Республикасы министрлыкларының, дәүләт комитетларының, үз буйсынуындагы башка органнарның актларын гамәлдән чыгарырга хокуклы.

122 статья. Татарстан Республикасы Министрлар Кабинеты Татарстан Республикасы министрлыкларының, дәүләт комитетлары һәм үз буйсынуындагы башка органнарның эшен берләштерә һәм аларның эшенә юнәлеш бирә.
Татарстан Республикасы министрлыклары, дәүләт комитетлары һәм дәүләт идарәсенең башка органнары идарә итүнең тиешле тармаклары белән җитәкчелек итә яки, Татарстан Республикасы Президентына һәм Татарстан Республикасы Министрлар Кабинетына буйсынып, тармакара идарәне гамәлгә ашыра.

123 статья. Татарстан Республикасы Министрлар Кабинетының вәкаләте, эш тәртибе, Татарстан Республикасы дәүләт органнары белән мөнәсәбәте Татарстан Республикасы Министрлар Кабинеты турында закон белән билгеләнә.
13 бүлек. Дәүләт хакимияте һәм идарәсенең җирле органнары. Җирле үзидарә

124 статья. Җирле үзидарә, халык мәнфәгатьләрен һәм территория үзенчәлекләрен истә тотып, Татарстан Республикасы Конституциясе һәм законнары нигезендә район, шәһәр һәм башка административ-территория берәмлекләре чикләрендә гамәлгә ашырыла. Гражданнарның үзидарәгә үзоешу максаты – территорияне икътисади һәм социаль үстерү, гражданнарның хокукларын, иреген, законлы мәнфәгатьләрен тәэмин итү.
125
статья. Җирле үзидарәнең төп буыннары – халык депутатларының җирле
Советлары. Җирле үзидарәгә шулай ук җирле администрация, территориянең үзидарә
органнары, җирле референдумнар, гражданнар җыеннары, турыдан-туры демократиянең
башка төрләре керә.

126
статья. Халык депутатларының җирле Советлары һәм җирле үзидарәнең башка
органнары җирле әһәмияткә ия булган барлык мәсьәләләрне хәл иткәндә,
гражданнарның, үз карамакларындагы территориянең социаль һәм икътисади үсеше
мәнфәгатьләрен истә тотып, гомумдәүләт мәнфәгатьләрен исәпкә алып, үзара
бәйләнештә эшлиләр.

Җирле үзидарә халык депутатлары Советларының, җирле администрация, шулай ук территория үзидарәсе органнарының вәкаләтләрен бүлешү нигезендә гамәлгә ашырыла.

Халык депутатлары җирле Советларының, җирле администрация һәм җирле үзидарәнең төрле дәрәҗәдәге башка органнарының вәкаләте, оешу, үзара мөнәсәбәт һәм буйсыну тәртибе закон белән билгеләнә.

127 статья. Халык депутатларының җирле Советлары һәм җирле үзидарәнең башка органнары үз вәкаләтләре чикләрендә үз территорияләрендәге икътисади һәм социаль-мәдәни үсеш, халык сәламәтлеген саклау, экология һәм башка мәсьәләләрне мөстәкыйль хәл итә.
Халык депутатлары җирле Советларының хуҗалык эшчәнлегенең икътисади нигезен коммуналь милек тәшкил итә.

Халык депутатларының җирле Советлары һәм җирле үзидарәнең башка органнары үз гамәлләре һәм актлары өчен тулысынча җаваплы.

128 статья. Халык депутатларының җирле Советлары — үз административ-территория берәмлекләрендә дәүләт хакимиятенең вәкиллекле органнары. Җирле Советларның санлы составы закон белән билгеләнә.
Җирле Советлар җирле бюджетны раслый, җирле салым һәм җыемнарны билгели.

Халык депутатларының җирле Советлары үз органнарын оештыра, аларның вәкаләтләрен, структура һәм штатларын мөстәкыйль билгели, Татарстан Республикасы Конституциясе һәм законнары нигезендә карарлар кабул итә.

129 статья. Халык депутатларының җирле Советлары карарларын үтәү халык депутатларының түбәнге Советларына һәм җирле үзидарәнең башка органнарына, алар территориясендәге барлык предприятие, учреждение, оешмаларга, урындагы кешеләргә һәм гражданнарга мәҗбүри. Халык депутатларының түбәнге Советының законнарны боза торган карарлары югарыгы Советлар тарафыннан юкка чыгарыла.
Халык депутатларының җирле Советлары һәм җирле үзидарәнең башка органнары арасындагы каршылыклар закон билгеләгән тәртиптә хәл ителә.

130 статья. Халык депутатларының җирле Советлары җирле Советлар карамагына керә торган мәсьәләләрне алдан карау һәм әзерләү, шулай ук Советларның карарларын гамәлгә ашыруга булышлык итү, Советка буйсынган органнарның, предприятие, учреждение һәм оешмаларның эшчәнлегенә контрольлек итү өчен депутатлардан даими комиссияләр сайлый.

131
статья. Халык депутатлары җирле Советларының эшен депутатлардан сайлаган һәм
Совет рәисләре җитәкчелек иткән президиумнар, ә президиум сайланмаган урыннарда
Совет рәисләре оештыра.

132
статья. Татарстан Республикасы законнары, Татарстан Республикасы Югары
Советы, Президенты һәм Министрлар Кабинеты актлары, җирле Советлар карарлары
нигезендә һәм аларны үтәү максатында, районда, шәһәрдә, шәһәр районында, поселокта,
авыл Советында идарә итү бурычын җирле администрация башкара.

Советның башкару-боеру органы буларак, җирле администрация гражданнарның хокукларын, иреген һәм законлы мәнфәгатьләрен саклауны тәэмин итә; үз карамагындагы территорияне   бөтенлекле   икътисади   һәм   социаль   үстерү   чараларын   күрә; үз буйсынуындагы предприятие, учреждение һәм оешмаларга җитәкчелек итә; үз вәкаләтләре чикләрендә шул территориядә урнашкан дәүләт органнары, җәмәгать берләшмәләре, предприятие, учреждение һәм оешмаларның эшчәнлеген яраштыра һәм аңа контрольлек итә; законда каралган башка эшләрне гамәлгә ашыра.

133 статья. Җирле администрация халык депутатларының шул җирле Советына һәм югарыгы башкару һәм боеру органнарына хисап бирә.
134 статья. Җирле администрациянең эшчәнлегенә администрация башлыгы җитәкчелек итә. Районның, республика буйсынуындагы шәһәрнең администрация башлыгы, халык депутатларының шул Советы ризалыгы белән, Татарстан Республикасы Президенты тарафыннан билгеләнә.
Шәһәр районы, район буйсынуындагы шәһәр, поселок, авыл Советы администрация башлыгы, халык депутатларының шул Советы ризалыгы белән, югарыгы администрация башлыгы тарафыннан билгеләнә.

Җирле администрация башлыгы үз вәкаләтләре чикләрендә карар һәм боерыклар чыгара.

Җирле администрация башлыгының законнарга туры килми торган актларын халык депутатлары Советлары, тиешле административ-территория берәмлегенең югарыгы башкару-боеру органы яки суд гамәлдән чыгара.

V. СУД ХАКИМИЯТЕ, ЗАКОНЛЫЛЫКНЫ 
ҺӘМ ХОКУК ТӘРТИБЕН САКЛАУ

14 бүлек. Судлар

135  статья. Татарстан Республикасында суд хакимиятенә бары судлар гына ия.
Суд хакимияте Татарстан Республикасының конституциячел төзелешен, гражданнарның хокукларын һәм иреген яклау, закон чыгару һәм башкару хакимияте актларының Татарстан Республикасы Конституциясенә, законнарны үтәгәндә һәм кулланганда аларның законлылыкка һәм социаль гаделлеккә туры килүләрен тәэмин итү максатларында гамәлгә ашырыла.

Судлар закон чыгару һәм башкару органнарына, шулай ук җәмәгать берләшмәләренә бәйле түгел. Татарстан Республикасы Конституциясендә каралган суд органнарыннан башка, беркемнең дә суд вазифаларын һәм вәкаләтләрен үзенә алырга хокукы юк.

136  статья. Татарстан Республикасында суд хакимиятен Конституция суды, гомуми судлар һәм Югары арбитраж суды гамәлгә ашыра.
Суд органнарының закон көченә кергән актлары барлык дәүләт һәм җәмәгать органнары, урындагы кешеләр һәм гражданнар өчен мәҗбүри һәм Татарстан Республикасының бөтен территориясендә үтәлергә тиеш.

Суд органнарының закон көченә кергән актларын үтәмәгән, суд эшчәнлегенә тыкшынган, судка ихтирамсызлык күрсәткән өчен законда җаваплылыкка тарту каралган.
137
статья. Барлык судларда эшләр ачык утырышларда карала. Эшләрне ябык тыңлау, бары тик суд эшләрен алып баруның барлык кагыйдәләрен саклап, законда билгеләнгән очракларда гына рөхсәт ителә.

138
статья. Судья депутат була алмый, башка дәүләт, хуҗалык, җәмәгать органнарында һәм оешмаларында хезмәт хакы алып эшли алмый, эшмәкәрлек белән шөгыльләнә алмый. Судьяга фәнни һәм укыту эшчәнлеге рөхсәт ителә.
Судьялар алыштырылмый, аларның кагылгысызлыгы закон белән гарантияләнә. Законда каралган яшькә җиткәч, алар отставкага чыгарыла.

139 статья. Татарстан Республикасы Конституция суды Конституция судының рәисеннән, рәис урынбасарыннан һәм әгъзаларыннан тора, алар Татарстан Респуб​ликасының 30 дан яшьрәк, 65 яшьтән өлкәнрәк булмаган, сайлау хокукына, Конституция суды судьясы вазифаларын башкару өчен кирәкле югары юридик квалификациягә һәм әхлак сыйфатларына, югары юридик белемгә, шулай ук гыйльми дәрәҗәгә ия булган яисә юридик белгечлек буенча кимендә ун ел эшләгән гражданнарыннан сайлана.
Конституция суды судьяларына кандидатларны Татарстан Югары Советына Татарстан Республикасы Президенты һәм Татарстан Республикасы Югары Советы Рәисе тигез санда күрсәтәләр.

Конституция суды рәисе һәм рәис урынбасары, Конституция суды судьялары тәкъдиме белән, Татарстан Республикасы Югары Советы тарафыннан раслана.

Конституция суды судьялары бәйсез һәм бары Татарстан Республикасы Конституциясенә буйсыналар.

140 статья. Татарстан Республикасы Конституция суды, Татарстан Республикасының Конституция төзелешен, кешенең төп хокукларын һәм иреген яклау, Татарстан Республикасының бөтен территориясендә Татарстан Республикасы Конституциясенең өстенлеген һәм турыдан-туры гамәлдә булуын тәэмин итү максатында:
1) Татарстан Республикасы законнарының һәм Татарстан Республикасы Югары Советы норматив карарларының;
2) Татарстан Республикасы Президенты һәм Министрлар Кабинеты норматив актларының;

3) Татарстан Республикасының халыкара килешүләренең Конституциягә туры килү-килмәве турындагы эшләрне тикшерә.

Конституция суды Татарстан Республикасының югары дәүләт органнары арасындагы, шулай ук районнарның һәм республика буйсынуындагы шәһәрләрнең хакимият органнары арасындагы вәкаләтләр турындагы бәхәсләрне карый.

Татарстан Республикасы Конституция суды, Татарстан Республикасы Югары Советы, аның даими комиссияләре һәм Парламент контроле комитеты таләпләре нигезендә, шулай ук үз инициативасы белән, Татарстан Республикасы Президенты эшләренең һәм карарларының Татарстан Республикасы Конституциясенә туры килү-килмәве турында бәяләмә бирә.

Конституция суды тарафыннан Конституциягә туры килми дип табылган актлар яки аларның аерым өлешләре, законда каралган очракларда, суд карары игълан ителгән көннән көчен югалта. Конституция суды карарлары катгый, аларга дәгъва яки шикаять белдерелми.

141 статья. Конституция судының вәкаләтләре, оешу һәм эшләү тәртибе, судьяларның статусы Татарстан Республикасы Конституция суды турында Татарстан Республикасы Законы белән билгеләнә.
142 статья. Татарстан Республикасы Югары суды, район (шәһәр) судлары Татарстан Республикасының гомуми вәкаләтле судлары була. Татарстан Республикасы законнары тарафыннан аерым төр эшләрне (балигъ булмаганнар, гаилә һәм башкалар турындагы эшләрне) карау өчен махсус суд составлары оештыру да күздә тотылуы мөмкин.
Татарстан Республикасында аерым вәкаләтле судлар оештырыла алмый.

Гомуми вәкаләтле судларны оештыру һәм аларның эш тәртибе Татарстан Республикасы законнары белән билгеләнә.

143 статья. Татарстан Республикасында барлык судлар судьяларны һәм халык утырышчыларын сайлау нигезендә оештырыла.
Татарстан Республикасының район (шәһәр) судлары, Югары суды судьяларын Татарстан Республикасы Югары Советы сайлый.

Район (шәһәр) судларының халык утырышчылары гражданнарның тору яки эш урыннарындагы җыелышларда – ачык тавыш биреп, ә Татарстан Республикасы Югары суды халык утырышчылары Татарстан Республикасы Югары Советы тарафыннан 5 елга сайлана. Халык утырышчылары хезмәтенә дәүләт исәбеннән түләнә.

Судьялар һәм халык утырышчылары законда билгеләнгән тәртиптә һәм нигездә чакыртып алынырга мөмкин.

144 статья. Татарстан Республикасы Югары суды – Татарстан Республикасында суд эшләрен алып баручы һәм Татарстан Республикасы законнары тарафыннан билгеләнгән тәртиптә гомуми вәкаләтле судлар эшчәнлегенә күзәтчелек итүче иң югары суд органы. Татарстан Республикасы Югары суды рәистән, рәис урынбасарларыннан, судьялардан һәм халык утырышчыларыннан тора.
145 статья. Барлык судларда гражданлык һәм җинаять эшләре, законда билгеләнгән очраклардан тыш, коллегиаль рәвештә карала.
Суд эшләрен гамәлгә ашырганда халык утырышчылары судьяларга бирелгән барлык хокуклардан файдалана.

Законда үлем җәзасы күздә тотылган җинаятьләр турындагы эшләр буенча хөкем ителүче кешенең гаеплелеге хакындагы мәсьәлә халык утырышчыларының киңәйтелгән коллегиясендә (присяжныйлар судында) хәл ителергә мөмкин.

146
статья. Судьялар һәм халык утырышчылары бәйсез һәм бары законга буйсына.
Судьяларга   һәм   халык   утырышчыларына   үз   хокукларын   һәм вазифаларын

каршылыксыз һәм нәтиҗәле башкару өчен шартлар тәэмин ителә. Дәүләт хакимияте һәм идарәсе органнарының, җәмәгать берләшмәләре, урындагы кешеләр һәм гражданнарның судьялар һәм халык утырышчыларының суд эшләрен башкару эшчәнлегенә тыкшынуы тыела, моның өчен законда билгеләнгән тәртиптә җавапка тарту карала.

Судьяларның һәм халык утырышчыларының кагылгысызлыгы, шулай ук аларның бәйсезлегенең башка гарантияләре закон белән билгеләнә.

147
статья. Гомуми вәкаләтле судларда эшләр гражданнарның чыгышына, хезмәт
урынына, социаль һәм милек хәленә, нинди расадан һәм милләттән булуына, җенесенә,
белеменә, теленә, дингә мөнәсәбәтенә, шөгыленең төренә һәм үзенчәлегенә, яшәү
урынына һәм башкаларга бәйсез рәвештә аларның закон каршында тигезлекләренә карап
хәл ителә.

148
статья. Гаеп кылуда шикле кеше, гаепләнүче һәм хөкем ителүче яклану хокукына ия. Сорау алучы, тикшерүче, прокурор һәм суд гаеп кылуда шикле кешегә, гаепләнүчегә һәм хөкем ителүчегә законда билгеләнгән чаралар һәм ысуллар белән үзен яклау мөмкинлеген, шулай ук аларның шәхес һәм милек хокукларын саклауны тәэмин итәргә бурычлы.

149
статья. Татарстан Республикасында суд эшләре татар һәм рус телләрендә яки шул
урында яшәүче күпчелек халык телендә алып барыла. Суд эшендә катнашкан һәм суд эше бара торган телне белмәгән кешеләргә тәрҗемәче ярдәмендә эшнең барлык материаллары белән танышу, судта катнашу һәм анда туган телендә чыгыш ясау хокукы тәэмин ителә.

150  статья. Татарстан Республикасы прокуроры һәм аңа буйсынган прокурорлар судларда эшләрне карауда Татарстан Республикасы законнарында билгеләнгән нигездә һәм тәртиптә катнаша.
151  статья. Судта гражданлык һәм җинаять эшләре каралганда җәмәгать берләшмәләре һәм хезмәт коллективлары вәкилләренең катнашуы рөхсәт ителә.
152  статья. Татарстан Республикасы Югары арбитраж суды – идарә өлкәсендәге, предприятие, учреждение һәм оешмалар, шулай ук закон белән билгеләнгән тәртиптә эшмәкәрлек белән шөгыльләнүче гражданнар арасындагы икътисади бәхәсләрне караучы иң югары суд органы.
Татарстан Республикасы Югары арбитраж судының вәкаләте, оешу һәм эш тәртибе Татарстан Республикасы Югары арбитраж суды турында Закон белән билгеләнә.

15 бүлек. Законлылыкны һәм хокук тәртибен саклау

153
статья. Татарстан Республикасындагы барлык министрлыклар, дәүләт комитетлары һәм ведомстволарның, предприятие, учреждение һәм оешмаларның депутатлары җирле
Советларының, җирле администрация һәм җирле үзидарәнең башка органнарының, колхоз, кооператив һәм җәмәгать берләшмәләренең, урындагы кешеләрнең, шулай ук гражданнарның законнарны төгәл һәм бертөрле үтәвен күзәтүне Татарстан Республикасы прокуроры һәм аңа буйсынган прокурорлар гамәлгә ашыра.

Татарстан Республикасы прокурорының һәм аңа буйсынган прокурорларның эшчәнлеге Татарстан Республикасы законнарын катгый үтәүгә корыла, һәм ул законның өстенлеген тәэмин итүгә, закончылыкны ныгытуга юнәлтелә.

154
статья. Татарстан Республикасы прокуроры, Татарстан Республикасы
Президенты тәкъдиме белән, Татарстан Республикасы Югары Советы тарафыннан
билгеләнә, ул аның алдында җаваплы һәм хисап бирә.

Татарстан Республикасы прокуроры урынбасарлары, район, шәһәр прокурорлары һәм башка прокурорлар Татарстан Республикасы прокуроры тарафыннан билгеләнә.

155 статья. Татарстан Республикасы прокурорының һәм түбәнге прокурорларның вәкаләт срогы – биш ел.
156 статья. Татарстан Республикасы прокуратурасы органнары үз вәкаләтләрен кайсы да булса җирле органга бәйсез рәвештә гамәлгә ашыра һәм бары Татарстан Республикасы прокурорына буйсына.
Татарстан Республикасы прокуратурасының вәкаләте, оешу һәм эш тәртибе Татарстан Республикасы прокуратурасы турында закон белән билгеләнә.

157 статья. Судка кадәр тикшерү үткәрү өчен Татарстан Республикасының Тикшерү комитеты оештырыла.
Тикшерү комитеты рәисе, Татарстан Республикасы Президенты тәкъдиме белән, Татарстан Республикасы Югары Советы тарафыннан биш елга билгеләнә, ул Татарстан Республикасы Югары Советына буйсына һәм аның алдында җаваплы.

Татарстан Республикасы Тикшерү комитетының вәкаләте, оешу һәм эш тәртибе Татарстан Республикасы Тикшерү комитеты турында закон белән билгеләнә.

Судка кадәр тикшерүне алып баруның законлылыгына күзәтчелекне Татарстан Республикасы прокуроры гамәлгә ашыра.

158 статья. Судларның, прокуратура һәм тикшерү органнарының хокук саклау эшчәнлегенә тыкшынырга беркемнең дә хакы юк. Бу органнарның хезмәткәрләре закон таләпләренә таянып эш итә һәм үзләренең хезмәт вазифаларын башкарганда җәмәгать берләшмәләре карарларына бәйле булмыйлар.

Татарстан Республикасы территориясендә җинаятьчелеккә каршы көрәш буенча тикшерү һәм башка махсус эшләрне мөстәкыйль башкаручы хосусый, кооператив берләшмәләр һәм аларның бүлекчәләренең оешуы һәм эшчәнлеге тыела.

Татарстан Республикасында хосусый детектив һәм сак эшчәнлеге закон нигезендә рөхсәт ителә.

159 статья. Гражданнарга һәм оешмаларга юридик ярдәмне адвокатлар коллегияләре, ә законда каралган очракларда башка юридик оешмалар һәм аерым гражданнар күрсәтә.
Татарстан Республикасында адвокатураның оешу һәм эш тәртибе закон белән билгеләнә.

VI. ТАТАРСТАН РЕСПУБЛИКАСЫНЫҢ

ДӘҮЛӘТ СИМВОЛЛАРЫ ҺӘМ БАШКАЛАСЫ

160 статья. Татарстан Республикасының үзенең суверенитетын, Татарстан халкының үзенчәлеген һәм традицияләрен чагылдырган рәсми эмблемалары, символлары – Дәүләт гербы, Дәүләт флагы һәм Дәүләт гимны бар.
161 статья. Татарстан Республикасының Дәүләт гербы кояш җирлегендә алгы уң аягын бераз күтәргән, янтавында түгәрәк калканы булган канатлы барс сурәтеннән гыйбарәт. Кояш түгәрәге татар милли бизәге төшерелгән, аскы өлешенә «Татарстан» дип язылган кайма белән уратып алынган.
162 статья. Татарстан Республикасының Дәүләт флагы яшел, ак һәм кызыл төстәге аркылы буйлардан торган туры почмаклы тукымадан гыйбарәт. Ак буй флаг киңлегенең 1/15 өлешен тәшкил итә һәм тигез киңлектәге яшел һәм кызыл төстәге буйлар уртасында урнашкан. Яшел буй – өстә.
Флагның киңлеге озынлыгына карата 1:2 нисбәтендә.

163 статья. Татарстан Республикасы Дәүләт гимнын Татарстан Республикасы Югары Советы раслый.
164 статья. Татарстан Республикасының башкаласы – Казан шәһәре.
VII. ТАТАРСТАН РЕСПУБЛИКАСЫ КОНСТИТУЦИЯСЕНЕҢ                                 ГАМӘЛДӘ БУЛУЫ ҺӘМ АНЫ ҮЗГӘРТҮ ТӘРТИБЕ

165
статья. Татарстан Республикасы Конституциясе – республиканың Төп Законы,
ул турыдан-туры гамәли иң югары юридик көчкә ия акт. Татарстан Республикасы
законнары, Татарстан Республикасының дәүләт органнары актлары Татарстан
Республикасы Конституциясе нигезендә һәм аңа туры китереп чыгарыла.

166
статья. Татарстан Республикасының дәүләт органнары, җәмәгать берләшмәләре,
урындагы кешеләре һәм гражданнары Татарстан Республикасы Конституциясен ихтирам
итәргә һәм үтәргә бурычлы.

167 статья. Татарстан Республикасы Конституциясе Татарстан Республикасы Югары Советының билгеләнгән санлы составының кимендә өчтән икесеннән күбрәгенең тавышы белән кабул ителгән Татарстан Республикасы Югары Советы карары нигезендә үзгәртелә.

Татарстан Республикасы Президенты М. Ш. ШӘЙМИЕВ

Казан шәһәре,

1992 елның 6 ноябре

Татарстан Республикасы Конституциясе. - 1993 - Б. 5-46.

ТАТАРСТАН РЕСПУБЛИКАСЫ

ЗАКОНЫ
 ТАТАРСТАН РЕСПУБЛИКАСЫ КОНСТИТУЦИЯСЕН ГАМӘЛГӘ КЕРТҮ ТӘРТИБЕ ТУРЫНДА

Татарстан Республикасы Югары Советы карар бирә:

1
статья. Татарстан Республикасының яңа Конституциясен, шушы Законның 5, 6, 7, 8, 9, 10 статьяларында каралган кагыйдәләреннән тыш, игълан ителгән көненнән гамәлгә кертергә. Шул вакыттан Татарстан Республикасының 1978 елда кабул ителеп, соңыннан үзгәрешләр һәм өстәмәләр кертелгән Конституциясен гамәлдән чыккан дип санарга.

2
статья. Татарстан Республикасының яңа Конституциясенә каршы килмәгән Татарстан Республикасы законнары, Татарстан Республикасы Президенты Указлары, Татарстан Республикасы Министрлар Кабинеты карарлары, дәүләт органнарының башка актлары үз көчләрендә кала.

3
статья. Татарстан Республикасының яңа Конституциясен кабул иткәнче сайланган (билгеләнгән) Татарстан Республикасы Президенты, Югары Советы, Министрлар Кабинеты, дәүләт хакимияте һәм идарәсенең башка органнары, шулай ук судьялар һәм прокурорлар, чакырылыш (сайлану, билгеләнү) чорлары тәмамланганчы, Татарстан Республикасының яңа Конституциясе тапшырган барлык вәкаләтләрне башкаралар дип санарга.

4 статья. Татарстан Республикасының Дәүләт (парламент) контроль комитеты, Конституциядә билгеләнгән тәртиптә, Татарстан Республикасы Югары Советының Парламент контроль комитетын сайлаганчыга кадәр эшли.
5 статья. Татарстан Республикасы Конституциясенең 71 статьясындагы: Татарстан Республикасы халык депутаты бүтән Советның депутаты була алмый дигән кагыйдәсен Татарстан Республикасының яңа чакырылыш Югары Советы оешканнан соң гамәлгә кертергә.
6 статья. Татарстан Республикасы Конституциясенең Татарстан Республикасы Югары Советының Закон чыгару җыены хакындагы статьяларындагы кагыйдәләр Закон чыгару җыены турында закон кабул иткәннән һәм Татарстан Республикасы Конституциясенә тиешле үзгәрешләр керткәннән соң гамәлгә керә.
7 статья. Татарстан Республикасы Конституциясенең Татарстан Республикасы Югары Советы Секретаре турындагы статьялары кагыйдәләрен Татарстан Республикасының яңа чакырылыш Югары Советы оешканнан соң гамәлгә кертергә.

      8 статья. Татарстан Республикасы Конституциясенең Татарстан Конституция суды турындагы 140 статьясы кагыйдәсен Татарстан Республикасының Конституция судын сайлаганнан соң гамәлгә кертергә.
      9 статья. Татарстан Республикасы Конституциясенең 72 статьясындагы: җирле администрация башлыгы урынбасарлары һәм администрациянең структура бүлекләре җитәкчеләре шушы җирле Советның депутаты була алмый дигән кагыйдәсен яңа чакырылыш җирле Советлары оешканнан соң гамәлгә кертергә.

10
статья. Татарстан Республикасы Конституциясенең Татарстан Республикасы
Тикшерү комитеты турындагы статьялары кагыйдәләрен Татарстан Республикасының
Тикшерү комитеты турындагы законы кабул ителгәннән соң гамәлгә кертергә.

11
статья. Татарстан Республикасының яңа Конституциясе кабул ителүен исәпкә алып,
Россия Федерациясе – Россия Югары Советына Татарстан Республикасы белән Россия
Федерациясе – Россия арасындагы мөнәсәбәтләрнең конституциячел килешүгә
нигезләнгәнлеге турындагы кагыйдәләрне Россия Федерациясенең Төп Законында
беркетү тәкъдиме белән мөрәҗәгать итәргә.

12
статья. Татарстан Республикасы Югары Советы Президиумына Татарстан
Республикасында закон чыгару эшен оештыру һәм Татарстан Республикасы законнарын
Татарстан Республикасының яңа Конституциясенә туры китерү тәртибен билгеләргә.

13
статья. Бу Закон басылып чыккан көненнән гамәлгә керә.

Татарстан Республикасы Президенты М. ШӘЙМИЕВ

Казан шәһәре,

1992 елның 30 ноябре

Татарстан Республикасы Конституциясе. - 1993.- Б. 47-49.

